
Surat  dari  Indonesia:

   Di  bawah  ini  sepucuk  surat  dari  Medan

meriwayatkan  apa  yang  terjadi  di  Indonesia.  Bacalah!

kemudian  tuan-­tuan  akan  ketahui  apa  yang  sebenarnya

berlaku  di  Indonesia  di  dalam  mana  berita-­berita  keluar  ditahan:

   Atas  nama  saudara-­saudara  kita  yang  menderita

di  Pulau  Sumatera,  maka  di  bawah  ini  saya  paparkan

berita-­berita  yang  dahsyat  dan  sedang  berlaku  di  Sumatera

waktu  ini.

   Berita-­berita  ini  dengan  yang  sebenarnya  tidak  ada  yang

dibesar-­besarkan,  tetapi  untuk  bukti  yang  sah  bolehlah

kiranya  wakil  tuan  datang  ke  Sumatera  ataupun

wakil  surat  khabar-­surat  khabar  lain,  supaya  mereka  boleh

menyaksikan  kekejaman  Sukarno  -­  Subandrio

yang  melindungi  segala  kekejamannya  di  Pulau  Sumatera.

   Sesudahnya  perlawanan-­perlawanan  yang  hebat  di  Padang,

pemerintah  Jakarta  telah  mengirim  orang-­orang  Jawa  sahaja

sama  ada  yang  berpengalaman  atau  tidak  bersekolah  untuk

menjadi  soldadu-­soldadu  dan  volunteer  ke  Sumatera

iaitu  untuk  menjaga  keamanan  Sumatera  konon,

dan  sudah  pun  beribu-­ribu  yang  datang  dan  Jawa-­Jawa

inilah  sekarang  yang  bekerja  bermaharajalela  dengan

melakukan  sekehendaknya.  Orang-­orang  Sumatera  yang  ada

di  sana  sama  ada  bekerja  soldadu  atau  lain-­lainnya

adalah  di  bawah  jagaan  orang-­orang  Jawa  dan  dijaganya

hanya  sebagai  patung  sahaja  di  dalam  tangsi-­tangsi  dan

hanya  Jawa-­Jawa  sahaja  yang  keluar  bekerja.

   Yang  sebenarnya  maka  begitu  banyak  orang-­orang  Jawa

sangat  menawarkan  diri  menjadi  soldadu  dan

volunteer  ke  Sumatera  waktu  ini,  ialah  kerana  di  Jawa

makanan  tidak  mencukupi  kerana  sekarang  banyak

orang-­orang  di  Jawa  hanya  makan  satu  kali  sehari.

  

Sesudahnya  soldadu-­soldadu  ini  tiba  di  Sumatera

adalah  menjalankan  tugas  kononnya  iaitu  menangkap

orang  yang  tidak  bersalah  kerana  di  syakkinya  menolong

pemberontak,  maka  orang-­orang  itu  ditangkap,  hartanya

dirampas,  kemudian  diseksa  dan  ditahan  di  dalam

tutupan  mengikut  kemahuan  soldadu-­soldadu  itu.

   Mengikut  kaedah  demokrasi  baru

Sukarno  katanya  orang-­orang  rakyat  Sumatera  tidaklah

lagi  dipercayai  oleh  orang-­orang  Jawa  dan  sebab

itulah  maka  orang-­orang  Jawa  dikirim  menjaga

Pulau  Sumatera.

   Saudagar-­saudagar  yang  mempunyai  lesen  yang  sah

dari  pemerintah  Jakarta  pun  telah  banyak  ditangkap

dan  sekarang  sedang  dijalankan  penangkapan  lagi

kerana  katanya  saudagar-­saudagar  ini  adalah  menolong

pemberontak.  Saudagar-­saudagar  ini  ditahan  dan  diseksa,

hartanya  dirampas  dan  kemudian  dimasukkan  di  dalam

tutupan  yang  juga  diberi  makan  lebih  baik  makanan

babi.

   Sekarang  ini  yang  saya  sendiri  pandang,

rakyat  Sumatera  serba  salah  hidupnya,  kerana  apa  yang

akan  dibuat  semuanya  salah,  dan  jika  di  syak

saja  dengan  lekas  ditangkap,  diseksa  dan  ditahan

di  dalam  tutupan  dengan  tidak  bicara.  Kekejaman  ini

adalah  katanya  untuk  mengamankan  rakyat-­rakyat  Sumatera.

   Diharap  tuan  sudi  kiranya  menyiarkan

berita  ini  melalui  majalah  tuan  dan  lain-­lain

surat  khabar  yang  ada  di  Singapura  ini  dengan  mengucapkan

ribuan  terima  kasih.

Zainal  Abidin.

Orang  Jawa  Menjajah  Sumatera?


